
Uunga siunnersuut: Akuersititseqqaarani naartunaveersaasersuisimanermik suliani 

ajunngitsorsiassaqartitsineq pillugu Inatsisartut inatsisaat 

(Inatsisartunut ilaasortaq Bo Martinsen, Demokraatit) 

(Siullermeernera) 

Demokraatit Naalakkersuisut inatsisissatut siunnersuutaannut qujaffigaavut, siunnersuullu taperserparput. 

Suliap matuma tunuliaqutaaniipput arnat pisussaanngikkaluartunik misigisaqarsimasut. Arnat timiminnut 

tunngatillugu namminneq aalajangiisinnaatitaaffimminnik arsaarneqarsimasut. Tamanna ersarissumik 

nangaassuteqanngitsumillu nassuerutigisariaqarparput. 

Oqaluttuarisaaneq imaluuniit arnat anniaammik nammakkerneqarsimanerat allanngortissinnaanngilarput. 

Ullumikkulli qanoq pineqarnissaat akisussaaffigisinnaavarput. Oqaluttuaat tusarnaassavagut, 

ataqqineqarlutillu naleqartinneqarlutik pineqarnissaannik pisinnaatitaaffiat ataqqissallutigu. 

Ajunngitsorsiassat pisimasunik iluarsiisinnaanngillat. Arnalli naapertuilluanngitsumik pineqarsimanerannik 

tigussaasumik nassuerutiginninnerupput. Taamaattumik ajunngitsorsiassat sapinngisamik arnanut 

namminernut iluaqutaanissaat pingaaruteqarpoq. 

Taamaattumik taperserparput ajunngitsorsiassat akileraaruteqaataasussaannginnerat pisortanillu 

ikiorsiissutinit ilanngaatigineqartussaannginnerat, kiisalu sapinngisamik akiitsulinnit akiliisitsiniarnermut 

illuatungiliullugulu naatsorsuinermut illersorneqarnissaat. Peqatigisaanik arnat paasiuminartumik 

ilitsersorneqarnissaat suliassamillu isumassuilluni suliarineqarnissaat qulakkeerneqassaaq. 

Oqaluttuarisaanermit ilinniarnissarput aamma akisussaaffigaarput. Pisimasut eqqaasippaatigut inuit 

ataasiakkaat tusaaniarneqartarnissaat, paasissutissanik paasinarluartunik tunineqartarnissaat timiminnullu 

tunngatillugu namminneq aalajangiisinnaanissaat qanoq pingaaruteqartigisut. Tamanna 

peqqinnissaqarfimmut tatiginninnermut aalajangiisuulluinnarpoq. 

Taamatut oqaaseqarluta Demokraatini inatsisissatut siunnersuut taperserparput, 

aappassaaneerneqannginneranilu ataatsimiititaliamut susassaqartumut suliassanngortinneqarnissaa 

innersuussutigalugu. 

 

 

 


